
1. Endamálið við ferðavinnuætlanini 

Henda ferðavinnuætlan er gjørd sambært Løgtingslóg nr. 66 frá 30. mai 2024 um 

burðardygga ferðavinnu og Kunngerð nr. 110 frá 18. juni 2025. Lógin ásetur í § 6, at 

kommunan, saman við viðkomandi pørtum, skal gera eina ferðavinnuætlan, har 

ferðavinnuvirksemið í kommununi verður greinað og fyriskipað soleiðis, at tað í minst 

møguligan mun ger seg inn á náttúru, djóralív, heimafólk, mentan og mentanararv. 

 

Endamálið við ferðavinnuætlanini er at tryggja, at Fugloyar kommuna fær eina greiða, 

luttøkugrundaða og framkomna ferðavinnuætlan, sum lýkur lógar- og kunngerðarkrøvini, 

og harumframt leggur grundarlagið fyri Fugloy sum eina fyrimynd um burðardygga 

oyggjaferðavinnu framyvir. Ætlanin skal tí síggjast sum eitt dynamiskt skjal, ið leggur 

eina fyrstu leið framyvir, og verður tí endurskoðað og endurnýggjað á heysti 2026. 

 

Í arbeiðinum við hesari fyrstu ferðavinnuætlan fyri Fugloyar kommunu, hava vit: 

1. Greina verandi ferðavinnuvirksemi í Fugloyar kommunu. 

2. Lýst verandi leiðir og gjørt uppskot til nýggjar farleiðir hjá ferðafólki at ganga. 

3. Lýst hvørjar skilhaldsreglur eru neyðugar, til frama fyri trygd, nátturu og mentan. 

5. Skipa fyri luttøku og hoyring millum heimafólk, festarar og hagastýri. 

6. Gjørt ein leist fyri íverksetan av ferðavinnuætlanini, t.e. ásett hvørji ítøkilig átøk vera 

sett í verk í 2026, umframt sett út í kortið fyri eini ætlan til og við 2028. 

 

1.2. Arbeiðið við ferðavinnuætlanini 

Kommunustýrið, ið hevur yvirskipaðu ábyrgdina av arbeiðinum, og tryggjar, at ætlanin 

lýkur tey krøv sum lóg og kunngerð seta, og at fáa ætlanina myndugleikagóðkenda. 

 

Ein fylgibólkur hevur verið knýttur at arbeiðinum, og í honum hava verið Símun 

Gullaksen borgarstjóri, Emma Zachariassen (Hattarvík) og Jógvan Páll Poulsen (Kirkja). 

 

Samrøður hava verið við tey sum takast við ferðavinnu í oynni, við umboð fyri 

hagapartanar, umframt at fólk við serfrøði innan ferðavinnu, náttúru og náttúruvernd eru 

spurd um serlig viðurskifti. Harumframt hevur verið dialogur á einum meiri óformligum 

grundarlagi verið við nógv fólk við tilknýti til oynna. 

 

Eitt spurnarblað varð gjørt, har fastbúgvandi og fólk annars við tilknýti til oynna hava 

havt møguleikan at siga sína hugsan um ferðavinnuna á staðnum. Spurnarblaðið varð lagt 

út á heimasíðuna hjá kommununi tann 25 november og hevur verið møguligt at svara 

uppá tað, til og við 30 desember. Nærri um úrslitini frá spurnarkanningin sæst í fylgiskjali 

1. 

2. Um ferðavinnuna í Fugloy. 

Ferðavinnan hevur longu í nógv ár verið ein týdningarmikil partur av dagligdegnum í 

Fugloy, og vil heilt givið eisini framyvir vera ein møguleiki fyri menning í oynni. 

Viðurkennast má samstundis, at Fugloy er ein lítil og avmarkað oyggj við sárbærari 

náttúru, og tveimum bygdum, har ferðavinnan fer fram mitt í gerandisdegnum hjá 

teimum, sum hava oynna sum heim. 

 

Kommunan hevur tí ta greiðu støðu, at ferðavinna ongantíð er eitt endamál í sær sjálvum, 

men eitt amboð, sum – um tað verður brúkt varliga og skynsamt – kann stuðla undir 

trivnaði, varðveitslu og stýrdari menning. Endamálið er tí heldur ikki at fáa so nógv 

ferðafólk sum gjørligt til Fugloyar, men at tryggja, at tann ferðavinna, sum fer fram, er 

skipað á ein burðardyggan hátt og í javnvág við náttúru, fuglalív og bygdalív. Tað fordrar 

eina ferðavinnu, sum tekur støði í staðbundnum fortreytum. 

 

Hetta kapittlið lýsir tí, hvat slag av ferðavinnu Fugloyar kommunan ynskir at menna – og 

hvat slag av ferðavinnu kommunan ikki ynskir. 

 

2.1 Fugloyingar og ferðavinnan – sjónarmið og royndir 

Sum liður í arbeiðinum við ferðavinnuætlanini varð gjørd ein spurnarblaðskanning 

millum fólk við tilknýti til oynna, bæði fastbúgvandi og onnur, sum hava hús, jørð ella 

regluligt uppihald í Fugloy. 

 

Svarini vísa, at meginparturin av teimum svarandi eru opin fyri, at ferðavinnan kann 

vaksa nakað, treytað av, at hon verður betri skipað. Ein minniluti heldur, at verandi støði 

longu er hóskandi, og ein lítil partur upplivir, at ferðavinnan longu í dag kann vera ov 

nógv. 

 

Ein greiður felagsnevnari í svarunum er, at: 

• kunningin til ferðafólk er ov lítil og ov ógreið, 

• óvissa er um, hvar ferðandi kunnu og skulu ganga, 

• og at ferðing í sárbærum økjum, serliga nær fuglabjørgum og í bønum, skapar 

ávísa stúran. 

 

Samstundis vísa svarini eisini, at trupulleikar við ferðafólki oftast standast av væntandi 

kunnleika, heldur enn av óvilja. Tá ferðafólk hava greiða kunning og greiðar karmar, bera 

tey seg í allarflestu førum væl at. Hetta staðfestir, at høvuðsavbjóðingin ikki er 

ferðavinnan í sær sjálvum, men manglandi skipan og leiðbeining av ferðavinnuni (sí 

fylgiskjal 1). 

 

2.2 Grundarlagið undir ferðavinnu í Fugloy 

Svarini í spurnarblaðskanningini peika greitt á, hvat fólk meta vera størstu styrkirnar hjá 

Fugloy sum ferðamál: stórsligna og lítið órógvaða náttúru, ríkt fuglalív, frið, umframt eitt 

virkið bygdalív við serstakari søgu og mentan. Hetta eru samstundis tey viðurskifti, sum 

eru mest sárbær, og sum lættast kunnu verða skadd, um ferðavinnan verður óskipað ella 

fyllir ov nógv. Fugloyar kommuna metir tí, at ferðavinnan í oynni skal byggja á eitt greitt 

virðisgrundarlag, har vernd og varðveitsla ganga fram um vøkstur. 

 

Ferðavinnan í Fugloy skal: 

• taka støði í náttúruni og mentanini, sum tær eru, 

• vera skipað í samljóði við gerandisdagin hjá heimafólki, 

• vera løgd soleiðis til rættis, at ferðafólk kenna seg væl móttikin, men eisini skilja, 

at tey vitja eitt livandi lokalsamfelag, ikki eitt fríøki. 

 

 

 

2.3 Hvat vilja vit ikki? 

Fugloyar kommuna ynskir ikki: 

• mongdarferðavinnu ella skjóta vakstrarferðavinnu, 

• ferðavinnu, har ferðafólk ferðast óskipað í sárbærum náttúru- og fuglaøkjum, 

• ferðavinnu, sum órógvar fuglalív, náttúru ella landbúnaðarvirksemi, 

• ferðavinnu, sum ger seg inn á privatlív, tryggleika ella arbeiðslív hjá heimafólki, 

• ella ferðavinnu, sum leggur ógreiðar og ójavnar byrðar á lokalsamfelagið. 

Kommunan ynskir heldur ikki, at Fugloy verður marknaðarført sum eitt skjótt 

vitjanarmál, har størri bólkar koma í stutta tíð, uttan veruligan áhuga fyri oynni. Slík 

ferðavinna gevur lítið aftur til lokalsamfelagið og hevur við sær størri vanda fyri slit, 

órógv og ósemjur. 

 

2.4 Hvat slag av ferðavinnu er hóskandi fyri Fugloy? 

Við støði í staðbundnum fortreytum og sjónarmiðunum hjá heimafólki metir Fugloyar 

kommuna, at hóskandi ferðavinna í oynni er: 

 

• lítil í vavi og stigvís í menning, 

• bygd á gongu og náttúruupplivingar, 

• fer fram í smáum bólkum ella einstaklingum, 

• og verður skipað við greiðum leiðum, reglum og karmum, sum eru lætt at skilja 

og fylgja. 

 

Ferðavinnan skal vera skipað soleiðis, at hon ikki kemur óvart á, hvørki hjá heimafólki, 

bóndum ella náttúruni, og soleiðis at kommunan hevur møguleika at umsita, fylgja upp 

og gera tillagingar, um tørvur er á tí. 

 

Henda fatan er grundarlagið undir teimum farleiðum, skilhaldsreglum og avmarkingum, 

sum verða lýstar í næstu kapitlum í ferðavinnuætlanini. 

3. Verandi ferðavinnuvirksemi 

Ferðavinnan í Fugloy er í dag lítil í vavi, staðbundin og í høvuðsheitum knýtt at 

summarhálvuni. Sum ein lítil og avbyrgd oyggj dregur Fugloy serliga ferðafólk, ið ynskja 

at uppliva náttúru, frið og eitt livandi bygdalív. Ferðavinnan fer tí fram mitt í 

gerandisdegnum hjá teimum, sum hava oynna sum heim, og er tætt knýtt at teimum 

karmum og avmarkingum, sum oyggin setur. 

 

Í hesum kapittli verður fyrst greitt frá ferðasambandinum til og frá Fugloy, síðani verður 

ferðafólkastreymurin og árstíðarmynstrið lýst. Harumframt verður greitt frá verandi 

ferðavinnutilboðum, farleiðum og ferðingarmynstri, og at enda verður lýst tann óformella 

hjálp, sum bygdafólk í stóran mun veita ferðandi. 

 

3.1 Ferðasambandið til og úr Fugloy 

Ferðasambandið hevur avgerandi týdning fyri bæði trivnaðin í oynni og møguleikarnar at 

reka ferðavinnu. Fugloy er í dag tengd at meginøkinum við bæði sjó- og loftsambandi. 

Í summarhálvuni siglir Strandfaraskipið Ritan tríggjar ferðir dagliga, meðan tyrlan flýgur 

fýra dagar um vikuna. Í vetrarhálvuni er siglingin tvær ferðir dagliga, og tyrlan flýgur 

tríggjar dagar um vikuna. Sambandið er samanumtikið hampuliga gott, men 

veðurviðurskifti – serliga mjørki og ringt sjóveður – kunnu darva ferðsluni. 

Ferðasambandið er tó munandi meira støðugt í summarhálvuni enn í vetrarhálvuni, og 

hetta er ein týðandi fortreyt fyri ferðavinnuvirksemi í oynni. Ferðasambandið er nærri lýst 

í fylgiskjali 2. 

 

Óstøðuga ferðasambandið hevur serligan týdning fyri ferðavinnuna, tí avlýsingar og 

broytingar kunnu koma serliga óvart á hjá ferðafólki, meðan heimafólk kenna umstøður 

og fortreytir. Tá slíkar støður koma fyri, økist tørvurin á kunning, samskipan og hjálp á 

staðnum. 

 

3.2 Ferðafólkastreymur og árstíðarmynstur 

Ferðavinnan í Fugloy er sera árstíðarbundin. Flestu ferðafólk koma í summarhálvuni, 

serliga frá apríl til august, meðan talið av ferðandi í vetrarhálvuni er rættuliga lítið. Hetta 

merkir, at verandi ferðavinna er savnað í einum styttri tíðarskeiði (juni/julia/august) og á 

ávísum døgum, heldur enn javnt yvir árið. 

 

Fáu almennu hagtøli vísa, at ferðafólkatalið broytist nógv millum ár, og skyldast hetta 

allarhelst hvussu veðrið hættir sær. Er gott summarveður eru eisini fleiri ferðandi. Tað er 

ikki møguligt út frá verandi tølum at skilja nágreiniliga millum ferðandi til Fugloy og 

Svínoy, ella millum ferðafólk og fólk við staðbundnum tilknýti. 

 

Í breiðum týdningi kann sigast, at ferðandi til Fugloy kunnu býtast í tríggjar bólkar: 

• fólk við persónligum tilknýti til oynna, 

• føroyingar, sum ferðast í egnum landi, 

• útlendsk ferðafólk, oftast í smáum bólkum. 

 

Mett verður millum bygdafólk, at tað í nógv ár mest vóru útlendsk ferðafólk sum komu til 

Fugloyar, meðan tað einastu árini hevur verið ein sjónligur vøkstur í føroyskum ferðandi, 

serliga undir og eftir Covid-tíðarskeiðið. Talið av útlendskum ferðafólki hevur verið 

meira støðugt, kanska minkandi í 2024 og 2025. 

 

3.3 Verandi ferðavinnutilboð og virksemi 

Ferðavinnutilboðini í Fugloy eru fá, smá í vavi og staðbundin. Hetta samsvarar væl við ta 

varliga og avmarkaða ferðavinnu, sum kommunan ynskir at skipa. 

 

Í dag eru høvuðstilboðini: 

• Kalalon á Kirkju, sum rekur matstovu í summarhálvuni og hevur avmarkaðar 

gistingarmøguleikar, 

• Uppistovugarður í Hattarvík, har jarðarbrúk og ferðavinna eru tengd saman, m.a. 

við útferðum, mati og mentanartiltøkum. Bygd verða nú smærri hús, sum geva 

munandi betri møguleikar fyri yvirnátting hjá ferðandi. 

• Handilin á Kirkju, sum veitir bæði gerandisvørur og staðbundnar vørur. 



10  

Einstøk hús í oynni verða leigaði út í avmarkaðan mun. Ferðaleiðaratilboð eru fá og knýtt 

at ávísum virksemi, serliga hjá Uppistovugarðinum í Hattarvík. Tað mesta av ferðingini 

fer tí fram uttan skipaðan ferðaleiðara. 

 

3.4 Verandi farleiðir og ferðingarmynstur 

Ferðing hjá ferðafólki í Fugloy fer í stóran mun fram til gongu og er savnað um fáar 

høvuðsleiðir. Tær mest nýttu leiðirnar eru gamla bygdagøtan millum Hattarvík og Kirkju 

og Fugloyarvegur, t.e. vegurin millum bygdirnar. 

 

Harumframt ganga ferðandi ofta í bygdunum og til ymisk útsýnisstøð, lendingar og onnur 

áhugaverd støð í nærumhvørvinum. Nógvar av hesum leiðum eru ikki skeltaðar ella 

skipaðar til ferðing, og ferðingin byggir tí ofta á munnliga leiðbeining ella tilvildarligar 

avgerðir. 

 

Hetta hevur við sær, at ferðing, at í summum førum fer ferðing fram í sárbærum økjum 

ella á støðum, har trygdin ikki altíð er nøktandi. Tað er eisini hetta, ið kann leypa ekka á 

heimafólk. 

 

3.5 Óformlig hjálp og lokal ábyrgd 

Ein týðandi, men ofta ósjónligur partur av ferðavinnuvirkseminum í Fugloy er tann 

óformella hjálp, sum bygdafólk veita ferðandi. Heimafólk traðka javnan til at hjálpa, eitt 

nú við at koyra ferðandi millum bygdirnar, vísa veg, greiða frá farleiðum, ella hjálpa, tá 

ferðasambandið darvar. 

 

Henda hjálp er grundað í einum sterkum lokalsamfelagi og einum vilja at taka væl ímóti 

vitjandi. Samstundis er talan um eina óskipaða og ósjónliga arbeiðsbyrðu, sum í dag 

liggur á einstøkum persónum og ikki partur av eini skipaðari vinnu. 

 

Tað, at ferðavinnan í ávísan mun byggir á vælvild hjá bygdafólki, undirstrikar tørvin á 

greiðari karmum, betri kunning og betri samskipan, so ábyrgdin í størri mun liggur hjá 

kommununi og teimum skipanum, sum ferðavinnan er partur av. 



11  

3.6 Samandráttur og støðulýsing 

Samlað sæð er ferðavinnan í Fugloy í dag: 

• lítil í vavi og sera árstíðarbundin, 

• savnað á fáar leiðir og støð, 

• merkt av avmarkaðum, men vaksandi áhuga, 

• í stóran mun stuðlað av óformellari hjálp. 

Hetta gevur Fugloyar kommunu eitt gott útgangsstøði fyri at skipa ferðavinnuna varliga 

og framhaldandi, áðrenn trýstið verður ov stórt. Samstundis vísir støðulýsingin greitt, at 

tørvur er á skipaðum farleiðum, greiðari kunning, betri samskipan og greiðum karmum 

fyri ferðing og trygd. 

 

Hesir spurningar verða tiknir upp í næsta kapittli, har ætlanir fyri farleiðir, skilhaldsreglur 

og trygdarviðurskifti verða lýstar. 

4. Ætlan fyri ferðavinnuna. 

Við støði í støðulýsingini í kapitli 3 og teimum virðisgrundarløgum, sum eru løgd fram í 

kapitli 2, hevur Fugloyar kommuna sett sær fyri at arbeiða stigvíst og varliga við at skipa 

ferðavinnuna í oynni. 

 

Høvuðsendamálið við hesum arbeiðinum er at: 

• leiða ferðingina á greiðar og tryggar farleiðir, 

• verja sárbær náttúru- og fuglaøki, 

• skapa greiðar karmar fyri atburð og ferðing, 

• minka um ta óformellu byrðuna, sum í dag liggur á heimafólki. 

 

Í hesum kapittli verða fyrstu og mest átrokandi stigini í ferðavinnuætlanini lýst. 

 

 

4.1 Verandi almennar farleiðir 

Í Fugloyar kommunu eru tvær høvuðsfarleiðir, sum longu í dag verða nýttar nógv av 

bæði heimafólki og ferðandi, og sum framhaldandi skulu vera almennar gonguleiðir: 

• gamla bygdagøtan millum Hattarvík og Kirkju 

• Fugloyarvegur millum bygdirnar 

Hesar leiðir, lýstar í fylgiskjali 3, skulu eftirhyggjast regluliga, og ábøtur skulu gerast har 

tað er neyðugt. Talan er serliga um: 

• greiðari skelting við byrjan og endapunkt, 

• kunning um longd, torleikastig og trygd, 

• ávaringar á støðum, har ferðing kann vera vandamikil. 

Endamálið er at tryggja, at ferðandi í størri mun halda seg til skipaðar leiðir heldur enn at 

ganga óskipaði í haganum. 

 

4.2 Nýggjar almennar farleiðir 

Fugloyar kommuna ætlar í fyrstu atløgu at skipa tvær nýggjar almennar farleiðir, eisini 

lýstar í fylgiskjali 3, sum kunnu víðka gongumøguleikarnar og samstundis lætta trýstið á 

verandi leiðir. 

a) Leið frá vegnum omanfyri Kirkju og norð í Vatnsdal 

Hendan leiðin fylgir uppdyrkingarvegnum omanfyri Kirkju og er ein styttri og løtt 

gonguleið. Har uppdyrkingarvegurin endar, er neyðugt við skelting og møguliga portrum 

gjøgnum hegn. Leiðin skal skipast í samráð við hagapartanar og við greiðari kunning um 

atburð í økinum, serliga á økinum kring vatnið í Vatnsdali. 

 

b) Leið frá vegnum uppi á Kross og norður á Klubban 

Hendan leiðin tekur støði í vegnum uppi á Kross og fylgir røðini norðureftir á Klubban. 

Leiðin er løtt til miðaltung og gevur góða útsýnisuppliving uttan at fara inn í serliga 

viðkvæm øki. Leiðin krevur skelting og kunning á útvaldum støðum. 

 

 

 

4.3 Ferðing uttan fyri almennar farleiðir 

Umframt almennar farleiðir eru í Fugloy leiðir, sum staðkend fólk ganga, men sum ikki 

eru hóskandi at skipa sum almennar gonguleiðir. 

Slíkar leiðir kunnu í framtíðini einans nýtast: 

• saman við staðkendum ferðaleiðara, ella 

• eftir serligari avtalu við hagapartanar. 

 

Hetta er galdandi fyri leiðir, har ferðing kann vera vandamikil, ella har hon kann gera 

skaða á náttúru og fuglalív. Her talan um leið millum Klubban og Vatnsdal, umframt leið 

millum Klubban-Skarðsvík-Fugloyarveg. Eisini er talan um leiðir í Eystfelli. Hesar leiðir 

eru teknaðar inn á kort í fylgiskjali 4. 

 

4.4 Leiðir og ferðing í bygdunum 

Í báðum bygdunum ferðast ferðandi nógv í nærumhvørvinum – millum hús, til lendingar, 

útsýnisstøð og onnur áhugaverd støð. Henda ferðing er í dag óskipað. 

Kommunan vil kanna møguleikan fyri at: 

• gera styttri, skipaðar gonguleiðir í bygdunum, 

• seta upp kunning um mentanarsøgulig og staðbundin støð, 

• skapa greið øki, har ferðandi kunnu steðga uttan at órógva gerandisdagin hjá 

heimafólki. 

 

4.5 Friðing av sárbærum fuglaøkjum 

Fugloyar kommuna arbeiðir saman við hagapørtum og viðkomandi myndugleikum við 

ætlanum um at friða ávís serliga viðkvom fuglaøki í oynni, og har ferðing og annað 

virksemi kann órógva fuglalívið meira enn gott er. 

 

Norðanfyri á Kirkju er lundaøki, har lundin seinastu árini í vaksandi mun hevur tikið seg 

heim móti bygdini. Fuglurin hevur breitt seg suðureftir frá gamla lundasessinum og væl 

nærri bygdarøkinum. 

 

Tey sum varða av haganum, hava lagt fram eina ætlan um at friða hetta øki við lunda. 

Ætlanin er at fáa økið stikað inni, soleiðis at hvørki seyður ella fólk hava atgongd til økið, 

í hvussu er í lundatíðini. Endamálið er at geva lundanum frið og tryggja góð livikor í 

einum viðkvæmum øki. 

 

Samstundis er ætlanin at skipa eitt - møguliga tvey útsýnisstøð - uppi við vegin ella við 

eini skipaðari gonguleið, so ferðandi og onnur kunnu síggja fuglin við hóskandi frástøðu, 

uttan at órógva økið. 

 

Umframt lundalandið norðanfyri á Kirkju, er ætlanin eisini at biðja um partvísa friðing av 

lundaøki í Eystfelli, umframt av ternubølum í Skarðsvík og Uppi í Króki. 

 

Friðingarnar skulu verða tillagaðar staðbundnu viðurskiftunum og galda serliga í varp- og 

bútíðini. Í ávísum økjum kann ferðing einans vera loyvd saman við staðkendum 

ferðaleiðara, ella vera heilt avmarkað í ávísum tíðarskeiðum. 

 

Endamálið við hesum friðingum er at verja fuglalívið, samstundis sum ferðandi 

framvegis fáa møguleika at uppliva fuglin frá skipaðum útsýnisstøðum og eftir greiðum 

reglum. Kort við lýsing av hesum økjum sæst í fylgiskjali 5. 

4.6 Skilhaldsreglur og atburður 

Til at skipa ferðingina í økjum við nógvum ferðandi setur Fugloyar kommuna 

skilhaldsreglur í samráð við heimafólk, bøndur og hagastýri. Høvuðsreglurnar eru: 

• ferðing skal fara fram eftir merktum leiðum, 

• hóskandi frástøða skal haldast til fuglabjørg og varp, 

• dronuflúgving er ikki loyvd uttan serligt loyvi, 

• tjalding og matgerð í bø og haga krevur loyvi, 

 

Serligar reglur verða settar í teimum økjum, har friðing er galdandi. 

 

 

 

4.7 Trygdarviðurskifti 

Kommunan leggur dent á, at ferðavinna í Fugloy fer fram á ein tryggan hátt. Ferðafólk 

skulu tí vera væl kunnaði um: 

• at tey ferðast undir egnari ábyrgd, 

• hvar vandamikil øki eru, 

• um friðaði øki, 

• og hvør atburður er hóskandi í náttúru og bygd. 

Kommunan kann, í samráð við hagapartanar og myndugleikar, seta fyribils avmarkingar í 

verk í vánaligum veðri, tá gonguleiðir eru skaddar, ella í sambandi við fjallgongu og 

haruveiðu. 

 

4.8 Umhvørvi, umstøður og felags ábyrgd í bygdunum 

Eitt ruddiligt og væl hildið bygdarumhvørvi hevur stóran týdning fyri trivnaðin og hvussu 

okkara bygdir verða upplivaðar – fyrst og fremst av okkum, sum búgva her, men 

harumframt eisini av teimum, sum vitja oynna. 

 

Fugloyar kommuna ynskir tí at arbeiða í felags stevi fyri einum ruddiligari og betri 

skipaðum umhvørvi í bygnum. Endamálið er at finna praktiskar og varandi loysnir, sum 

gera tað lættari hjá okkum øllum at halda bygdinar væl. 

Hetta arbeiðið verður gjørt fyrst og fremst fyri okkara egnu skuld – fyri trivnað, trygd og 

gleði í gerandisdegnum – og samstundis er tað ein týdningarmikil partur av at leggja eitt 

gott grundarlag undir eina burðardygga og virðiliga ferðavinnu. 

 

Spurnarblaðskanningin og samrøður við fólk á staðnum vísa, at tað er tørvur á at fáa betri 

skil á, hvussu og hvar lutir standa, hvar teir hoyra heima, og hvussu bygdirnar sum heild 

verða hildnar. Hetta er ein felags avbjóðing, sum er vaksin fram yvir longri tíð, og sum 

krevur eitt stigvíst og felags arbeiði við rudding runt í bygd og haga og at viðlíkahalda 

hetta. 

 

Ein onnur avbjóðing er manglandi atgongd til almenn WC í bygdunum. Tað eru WC tøk í 

í báðum bygdum, men tað krevur eina greiða og varandi loysn fyri reinføri og 

viðlíkahald, at halda tey opin. Fugloyar kommuna vil arbeiða við at finna eina skipaða og 

haldføra loysn, soleiðis at almenn WC verða tøk í báðum bygdum. 

 

Nýtt ruskpláss er gjørt í kommununi, og harvið er grundarlagið lagt fyri at samla rusk og 

annað avfall á einum staði. Kommunan vil í hesum sambandi arbeiða við at gera eina 

greiða skipan fyri innsavning, burturflutning og viðlíkahald, so tað verður lættari at halda 

bygdirnar ruddiligar. 

5. Íverksetan, mál og uppfylging 

Ferðavinnuætlanin fyri Fugloyar kommunu leggur upp til eina stigvísa og realistiska 

íverksetan, har dentur verður lagdur á fá, men týðandi átøk, sum hava stóran týdning fyri 

bæði trivnaðin í bygdunum og skipaða ferðavinnu. Endamálið er ikki at seta nógv nýggj 

tiltøk í verk samstundis, men at arbeiða miðvíst og skipað, soleiðis at broytingar eru 

skiljandi, haldførar og tillagaðar teimum staðbundnu fortreytunum í oynni. 

 

 

5.1 Yvirskipað mál 

Íverksetanin av ferðavinnuætlanini hevur hesi yvirskipaðu mál: 

• at ferðing í oynni fer fram eftir greiðum og tryggum farleiðum, 

• at sárbær náttúru- og fuglaøki verða vard á ein skipaðan hátt, 

• at heimafólk kenna seg trygg og hoyrd í sambandi við ferðavinnu, 

• at ferðavinnan verður lættari at samskipa og umsita, 

• og at Fugloy verður kend sum eitt friðarligt og burðardygt ferðamál. 

 

 

 

5.2 Átøk, sum verða sett í verk í 2026 

Í ár verður dentur lagdur á nøkur ítøkilig og sjónlig átøk, sum hava stóran týdning fyri 

bæði ferðavinnu og trivnað í bygdunum: 

• Tær báðar nýggju almennu farleiðirnar – leiðin frá vegnum omanfyri Kirkju og 

norð í Vatnsdal og leiðin frá Krossi norður á Klubban – verða gjørdar og merktar í 

samráð við hagapartanar og viðkomandi myndugleikar. 

• Skipað kunning og móttøka av ferðafólki verða sett í verk. Hetta umfatar m.a.: 

o gerð av einum Guide to Fugloy, sum faldari, talgild og/ella app. 

o betri og savnað kunning á heimasíðu kommununnar og øðrum viðkomandi 

pallum, 

o greið boð um farleiðir, skilhaldsreglur og trygdarviðurskifti. 

• Almenn WC í báðum bygdum: Kommunan vil í ár arbeiða miðvíst fyri at fáa sett í 

verk eina varandi og haldføra skipan við almennum WC í bæði Hattarvík og á 

Kirkju. 

• Rusk- og avfallsskipan: Í sambandi við at ruskpláss nú er gjørt, vil kommunan í ár 

arbeiða við at fáa skipað eina greiða og einfalda loysn fyri innsavning, savning og 

viðlíkahald av rusk og avfalli, so tað verður lættari at halda bygdunum ruddiligum 

og skipaðum. 

• Skilhaldsreglur og friðingar, lýstar í kapitli 4, verða fyrireikaðar og settar í verk í 

samráð við avvarðandi partar. 

Hesi átøk skulu, um arbeiðsorka, fígging og praktisk viðurskifti loyva tí, verða framd í ár. 

 

 

5.4 Átøk við miðallangum útliti (2027–2028) 

Tá fyrstu átøkini eru sett í verk og royndir eru fingnar, kann kommunan arbeiða víðari 

við: 

• víðari menning av útsýnisstøðum knýtt at friðaðum fuglaøkjum, 

• møguligum skipanum við staðkendum ferðaleiðarum í ávísum økjum, 

• betring av umstøðum í bygdunum, eftir tørvi, 

• og tillaging av farleiðum og kunning í mun til royndir og tørv. 

Øll slík átøk verða sett í verk stigvíst og í mun til arbeiðsorku, fígging og lokalt ynski. 

Fugloyar kommuna vil fylgja við, hvussu ferðavinnan mennist, og hvørji ferðandi koma í 

oynna. Endamálið er at fáa betri vitan, sum kann brúkast til at tillaga kunning, farleiðir og 

reglur. 

 

Kommunan vil arbeiða við einfaldum og virðiligum hættum at savna slíka vitan, eitt nú: 

• við stuttum spurnarblaði til ferðandi, 

• við talgildum loysnunum sum QR-kodu, app ella líknandi, 

• ella við øðrum einfaldum amboðum, sum gera tað lætt at fáa yvirlit. 

 

Hendan uppfylging skal vera sjálvboðin og einføld hjá ferðandi, og skal fyrst og fremst 

nýtast sum arbeiðsamboð hjá kommununi. 

5.5 Ábyrgd og samstarv 

Fugloyar kommuna hevur yvirskipaðu ábyrgdina av íverksetanini av ferðavinnuætlanini. 

Samstundis er samstarv við heimafólk, hagapartar og viðkomandi myndugleikar ein 

fortreyt fyri, at arbeiðið eydnast. 

 

Kommunan vil leggja dent á opið samskifti og regluligt samráð, so broytingar og átøk eru 

skiljandi og væl móttikin. 

 

5.6 Fígging 

Fugloyar kommuna ber kostnaðin av arbeiðinum við ferðavinnuætlanini og teimum 

átøkum, sum verða sett í verk í sambandi við hana. Harumframt ætlar kommunan at søkja 

stuðul úr Ferðavinnugrunninum sambært § 14 í løgtingslógini um burðardygga 

ferðavinnu, umframt kanna aðrar møguligar stuðulsskipanir, har tað er viðkomandi. 

Arbeiðið verður framt stigvíst, so fíggjarligu byrðarnar verða hóskandi og haldførar. 

 

 

5.7 Uppfylging og endurskoðan 

Ferðavinnuætlanin skal síggjast sum eitt livandi skjal. Kommunan vil tí regluliga fylgja 

við gongdini, meta um virknaðin av settum átøkum og gera tillagingar, um tørvur er á tí. 

Hendan ætlanin verður eftirmett á heysti 2026 og síðani dagførd eftir tørvi, soleiðis at 

hon framhaldandi samsvarar við veruleikan í Fugloyar kommunu og ynskini hjá teimum, 

sum hoyra heima í oynni. 

Fylgiskjal 1: Samandráttúr av spurnarblaðskanningini 

 
1. partur – tey, ið hava svarað spurnarblaðnum. 

Av teimum 50 fólkunum, ið hava gjørt sær ómak við at svara spurnarblaðnum er tey 

flestu kvinnur. 

Tey allarflestu sum hava svarað spurnarblaðnum hava hús (62%) og/ella jørð í oynni 

(40%), meðan 10 (20%) fólk við adressu í oynni hava svarað spurnarblaðnum. 

 

 

 

Gott helvtin av teimum sum hava svarað siga seg vera antin uppihalda sær ofta/nógv í 

Fugloy, hetta vikur og mánaðir, upp til mesta partin av árinum. Hin helvtin er ikki so 

oftani í oynni, bert dagar til fáar vikur. 

2. partur: Um ferðavinnuna sum hon virkar í dag. 

Til spurningin hvussu ferðavinnan í Fugloy virkar sum er, gevur Helvtin av teimum sum 

hava svarað skoðsmálið 3 av 5 møguligum stigum, sum má sigast vera ”miðal” ella ”á 

einari leið”. 

 

 

 

 

Svarini benda greitt á, at ferðafólk eru ov illa kunnaði um viðurskiftini í Fugloy, har givið 

verða 3 stig og lægri. Ongin gevur 4 ella 5 point. 

Tey allarflestu hava samband við ferðafólk av og á, tá tey eru stødd í Fugloy, meðan bert 

20% sjáldan ella ongantíð hava samband. Áleið tveir triðingar halda, at tað sjáldan ella 

ongantíð kemur fyri, at ferðandi bera seg skeivt at, meðan ein triðingur heldur, at hetta 

meiri enn so ella oftani kemur fyri. Nøkulunda sama býti sæst aftur tá tað kemur til 

ávirkan og trivnað á gerandisdagin í Fugloy. 70% halda tað er rúm fyri eitt sindur meira 

(28%) ella væl meiri (42%) av ferðavinnu, meðan 30% halda tað er passaligt av 

ferðavinnu sum er (20%) elle longu ov nógv ferðavinna (10%). Breiðasta semjan millum 

svargevar er tá tað kemur til kunning, tí har halda heili 76%, at ferðandi ikki eru nóg væl 

kunnaði um viðurskifti í oynni. 

3 partur: Samandráttur av viðmerkingum 

Umframt svarini til teir talbundnu spurningarnar inniheldur spurnarblaðskanningin eisini 

fríar viðmerkingar frá teimum svarandi. Hesar viðmerkingar geva eina betri fatan av, 

hvussu ferðavinnan í Fugloy verður upplivað, og hvørjar avbjóðingar og møguleikar fólk 

síggja. Samlað sæð vísa viðmerkingarnar eina greiða og samanhangandi mynd, har nøkur 

viðurskifti ganga aftur: 

 

Ein meginboðsskapur í viðmerkingunum er, at ferðavinnan í Fugloy í eigur at vera 

greiðari skipað. Fleiri peika á, at trupulleikar ikki fyrst og fremst standast av ferðafólkum, 

men av ógreiðum karmum, manglandi kunning og óvissu um, hvar ferðing er hóskandi. 

Tá ferðafólk hava greiða kunning og greiðar leiðir at halda seg til, verður ferðavinnan í 

stóran mun upplivað sum óproblematisk. 

 

Viðmerkingarnar leggja stóran dent á tørvin á betri og greiðari kunning til ferðafólk. 

Hetta snýr seg serliga um: 

• hvar ein kann og skal ganga, 

• hvar ferðing er óhóskandi ella ikki loyvd, 

• og hvør atburður, ið verður mettur sum hóskandi. 

Fleiri viðmerkingar vísa á, at manglandi kunning ofta førir til óvitandi brot á góðan 

atburð, heldur enn tilvildarligan ella óvirðiligan atburð. 

 

Mong í viðmerkingunum vísa eisini stúran fyri fuglalívi og sárbærari náttúru. Tað verður 

mett sum týdningarmikið, at ávís øki verða vard, og at ferðing í hesum økjum verður 

skipað og avmarkað eftir tørvi. Samstundis er ein greið fatan av, at eisini ferðafólk hava 

áhuga fyri fuglalívi og náttúru, og at hetta tí kann skipast á ein góðan hátt, um ferðingin 

verður stýrd og kunningin er greið. 

 

Fleiri viðmerkingar leggja dent á, at ferðavinnan fer fram mitt í gerandisdegnum hjá 

bygdafólki. Tað verður mett sum týdningarmikið, at ferðavinnan verður skipað soleiðis, 

at hon ikki órógvar arbeiðslív, privatliv og dagligan trivnað. Hetta snýr seg bæði um 

ferðing í bygdunum, um parkering, um atgongd til privat øki og um almenna atferð. 

Viðmerkingarnar vísa eisini, at heimafólk traðka til at hjálpa ferðandi, eitt nú við koyring, 

leiðbeining og praktiskari hjálp. Hetta verður í stóran mun gjørt við vælvild og einum 

vilja at taka væl ímóti vitjandi. Samstundis verður víst á, at hetta er ein óskipað ábyrgd, 

sum í dag liggur á einstøkum persónum, og at tørvur er á greiðari karmum, so 

ferðavinnan í minni mun byggir á óformliga hjálp. 

 

Ein afturvendandi fatan í viðmerkingunum er, at ferðavinnan í Fugloy eigur at mennast 

varliga. Fleiri leggja dent á, at tað er ikki nøktandi at máta ferðavinnu í tali av 

ferðafólkum einsamøllum, men heldur í, hvørt ferðavinnan er í javnvág við náttúru og 

bygdalív. Hetta samsvarar við eina ferðavinnu, sum er lítil í vavi, skipað og burðardygg. 

 

Viðmerkingarnar í spurnarblaðskanningini vísa samlað sæð eina breiða semja um, at 

ferðavinna kann vera ein møguleiki fyri Fugloy, um hon verður skipað, greið og tillagað 

teimum staðbundnu fortreytunum. Høvuðsendamálið er ikki vøkstur, men: 

• vernd av náttúru og fuglalívi, 

• trivnaður í bygdunum, 

• og ein ferðavinna, sum er lætt at skilja, umsita og liva við. 

Fylgiskjal 2: Um ferðasambandið til og úr Fugloynni 

Í dag kunnu vit siga, at Fugloyggin hevur eitt relativt trygt og regluligt samband við 

umheimin. Ì summarhálvuni er ferðasambandið við Rituni tríggjar ferðir dagliga, og 

tyrlan flýgur 4 dagar um vikuna. Ì vetrarhálvuni er túratalið tvær ferðir dagliga, meðan 

tyrlan flýgur tríggjar dagar um vikuna. Tá mjørkin darvar tyrluni og veðrið á sjónum 

darvar Rituni, kann tað geva avbjóðingar fyri ferðsluna og harvið eisini ferðavinnuna, 

eisini á sumri, hóast stórur munur er á ártíðunum. 

 

Almennu hagtølini fyri ferðslu til og frá oynni eru ikki nógv at reypa av, Strandferðslan 

ger upp ferðafólkatalið á Svínoyar/Fugloyarleiðini sum heild, og talva 1 niðanfyri vísir 

talið av ferðandi seinastu 10 árini. 

 

Talva 1: Tal av ferðandi á Svínoyar/Fugloyar leiðini 2016-2025. 

 

Ár Tal av ferðandi %-vís 

broyting 

2016 15394  

2017 14563 -5,4 % 

2018 17789 +22,1 % 

2019 18751 +5,4 % 

2020 16213 -13,5 % 

2021 18169 +12,0 % 

2022 18394 +1,2 % 

2023 15419 -16,2 % 

2024 14016 -9,1 % 

Kelda: https://www.ssl.fo/fo/um-ssl/hagtoel. 

 

Vit síggja út frá talvuni, at ferðafólkatalið broytist rættuliga nógv millum ár. Tað kann 

vaksa nokk so fitt í tvey ár, fyri síðani at minka nógv aftur. Til dømis síggja vit árini 

2020-2022, at talið fyrst minkar rættuliga nógv í 2020, men veksur so aftur á 2019-støði 

árini 2021 og 2022. Ivi er um tølini fyri 2025, og tí eru tey ikki við í uppgerðini. Metingin er tó, 

at ferðafólkatalið er vaksið í 2025 í mun til 2024. Ì hesum tølum síggja vit ikki býtið av 

https://www.ssl.fo/fo/um-ssl/hagtoel

ferðafólki millum Fugloy/Svínoy, og vit síggja ikki hvørt talan er um føroysk ella 

útlendsk ferðandi. og hvussu nógv av teimum ferðandi eru turistar, kenna vit onki til. Ùt 

frá okkara royndum og samrøðum kann vit tó siga fylgjandi: 

 

Ein orsøk til árliga skiftandi talið av ferðandi er óivað hvussu verðurlagið háttar sær 

einkulta árið. Er veðrið gott um høgtíðir og summarið, so eru greitt fleiri ferðandi at 

síggja á oynni. Stóra minkingin í ferðafólkatalinum í 2020 skyldast heilt greitt útbrotið av 

Covid, meðan vøksturin árini eftir skyldast, at fólk í størri mun fóru at ferðast í egnum 

landi. Tey sum vara av ferðavinnuni í oynni siga, at tað greitt er farin ein broyting fram 

eftir Covid. Meðan flestu ferðafólkini til oynna hava verið útlendingar, eru tey í dag 

føroyingar. 

 

Sigast kann, at tríggir bólkar av fólki ferðast til og úr Fugloy. Tað eru tey, sum javnan 

ferðast til Fugloyar, tí tey hava hús og/ella jørð á oynni, ella tí tey hava okkurt annað slag 

av tilknýti. Hesin bólkurin av fólki verður vanliga ikki mettur sum turistar, kanska heldur 

mett sum oyggjafólk, sum av ymiskum orsøkum hava valt at hava bústað aðrastaðni. Fyri 

nógv teirra er Fugloyggin “eitt annað heim”. Næsti bólkurin eru teir føroyingar sum 

ferðast í egnum landi, og tað er serliga hesin bólkurin sum er vaksin seinastu árini. Í triðja 

lagi er talan um útlendingar, og varhugin er, at talan serliga er norðurlendingar (danir), 

men annars at hesi ferðandi koma frá sera nógvum ymiskum støðum í heiminum. 

 

Tað er serliga í summarhálvuni, tá veðrið og ferðasambandið eru støðugari enn í 

vetrarhálvuni, at ferðafólk koma í oynna. Hóast tað kann koma fyri, so er talið av 

útlendingum og av føroyingum uttan tilknýti til oynna sera lítið í vetrarhálvuni. Frá 

Strandferðsluni hava vit fyri 2025 fingið tøl fyri ferðandi á Svínoyar/Fugloyarleiðini, sum 

víast at talið av ferðandi er sera lítið í November og Desember (færri enn 50), meðan tað 

er fleiri 1000 ferðandi millum apríl og august, fyri síðani at minka niður í 15 til 1800 

ferðandi um heystið. 

Mynd 1: Ferðafólk á Svínoyar/Fugloyar leiðini 2025, býtt á mánaðir. 

 

 

GG: hesi tølini fyri 2025 eru ikki endalig, og skulu tí lesast við fyrivarni. 

Endamálið við talvuni er at geva dømi um, at ferðavinnan og ferðslan sum so, er sera nær 

tengd at árstíð og veðri. Í summarhálvuni er ferðasambandið hampuliga stabilt, og talið 

av ferðandi munandi hægri enn vetrarhálvuna. 

 

Hóast Ritan er gomul, so er ferðasambandið samanumtikið gott, eisini í mun til at reka 

eina ferðavinnu í oynni. Tó so, tørvur er á tillagingum og samskipan í ferðsluni, nakað 

sum fleiri viðmerkingar í okkara spurnarblaði eisini vísa á. 

 

Fyrsta avbjóðingin er, tá avlýsingar ella broytingar koma fyri. Tá er avbjóðingin eitt nú at 

fáa ferðafólk kunnaði, t.d. um at tey mugu taka bátin av oynni aftur, tí tyrlan hevur avlýst. 

Atkomuviðurskiftini hjá Rituni eru eisini nakað, sum kann koma óvart á hjá ferðandi. 

Ótrygga sambandið og atkomuviðurskiftini gera tað neyðugt við einum greiðari leisti fyri 

at taka ímóti vitjandi, t.e. at samskipa betri ferðsluna, tá ferðasambandið svíkur, harundir 

betri samskipan millum tyrlu og bát. Tørvur er á eini eftirmeting og gjøgnumgongd av 

trygdarviðurskiftunum á lendingunum og hvussu hesi kunnu betrast. Eitt nú gera 

atløguviðurskiftini tað trupult hjá fólki, ið eru illani gongd ella bera størri fysisk brek, at 

koma í land ella umborð á bátin. 

Fylgiskjal 3: Almennar gonguleiðir og uppskot til nýggjar almennar 

gonguleiðir. 

Hetta kortið vísur við svørtum linjum tær báðar verandi almennu leiðirnar, t.e. 

Fugloyarvegur og Bygdagøtan. Reyðu linjurnar eru nýggju leiðirnar inn í ávikast 

Vatnsdal (styttra leiðin) og leiðin niðan á Klubban. 

Fylgiskjal 4: Yvirlit yvir øki, ið ætlan er at friða 

Á hesum kortinum síggjast – í gulum liti – tær leiðir sum framrættað kunnu binda verandi 

og ætlaðu almennu leiðir í eitt longri netverk av leiðum. Sum er, er ætlanin ikki at gulu 

leiðirnar skulu vera almennar leiðir, men leiðir sum einans gangast við ferðaleiðara. 

Fylgiskjal 5: Leiðir framrættað við ferðaleiðara 

Tey øki ætlan er heilt ella partvís at friða, eru rammaði inn í bláum liti. Fyrsta økið liggur 

norðanvert Kirkju bygd, men tað er ikki heilt fastlagt enn, hvussu stórt økið eigur at vera, 

og er tí á kortinum býtt i tveir partar, har talan antin verður um alt innteknaða økið ella 

sunnari parturin av økinum. Økini í Hattarvík eru lundaland í Eystfelli, umframt ternubøli 

í Uttarstovuhaganum og á leiðini inn í Skarðsvík. Hesi økini eru ikki neyvt avmáld á 

kortinum. 

 


